
რეზონანსი  

გია ხუხაშვილი: პრემიერი აბსოლუტურად არაადეკვატურად იქცევა და თუ გადადგება, კარგს იზამს (რეზონანსი) 

ავტ.: გვანცა ღვედაშვილი 

ინტერვიუ გია ხუხაშვილთან 

გია ხუხაშვილი აცხადებს, რომ გია გაჩეჩილაძის განცხადება სწორი ნაბიჯი იყო, რადგან თუკი ბიზნესმენს ხელისუფლებასთან პრობლემა აქვს, მან ამის შესახებ საჯაროდ უნდა ისაუბრობს. რაც შეეხება პრემიერის პასუხს, ანალიტიკოსი მას არაადეკვატურს უწოდებს და ხაზს უსვამს, რომ მთავრობის მეთაურის გადადგომა ქვეყანას ვერ დააზარალებს. – „რა შუაში იყო მისი განცხადება, ვერ გავიგე, ადამიანს აქვს ბიზნეს დავა და ამ დროს პრემიერი ამბობს, რომ ის გადადგება. როცა სახელმწიფოებრივად მართლა მნიშვნელოვანი თემები იყო, ტერაქტები და ათასი ამბავი, ყველგან დაიმალა, ხმა არ ამოუღია, ამ ბოლო დროს კი, ერთი გაჩეჩილაძის ამბავზე შეწუხდა და მეორე შოთა შალელაშვილის განცხადებაზე. პრემიერი აბსოლუტურად არაადეკვატურად იქცევა და თუ გადადგება, კარგსაც იზამს. ქვეყანას ასეთი ლიდერები არაფერში სჭირდება“, - აცხადებს ხუხაშვილი. 
ანალიტიკოსი კონსტიტუციაზეც საუბრობს. მისი თქმით, ხელისუფლება ძალაუფლებით ტკბება, რადგან ცვლილებების ძალაში შესვლა 2024 წლისთვის გადაიტანა. 

გია ხუხაშვილი 22 ნოემბერს ჩატარებულ სპეცოპერაციაზეც ამახვილებს ყურადღებას. მისი თქმით, ხელისუფლებას გაუმართლა, რომ ბევრი ახალი თემა გაჩნდა და საზოგადოებამ 22 ნოემბრის ფაქტი გარკვეულწილად დაივიწყა, თუმცა, ექსპერტის აზრით, ხელისუფლების დუმილი მიანიშნებს იმაზე, რომ ამ საქმეში ისეთი პირებიც არიან გარეულნი, რომელთა გასაჯაროებაც მთავრობის ინტერესებში არ შედის. 

პოლიტოლოგი ხაზს უსვამს, რომ სირიიდან ჩრდილო კავკასიაში ბევრი მებრძოლი ბრუნდება და მათი საქართველოში შემოსვლის რისკიც არსებობს, რასაც რუსეთი სათავისოდ გამოიყენებს, ამიტომ ქართულმა სპეცსამსახურებმა რუს კოლეგებთან უნდა ითანამშრომლონ და ქვეყნის საზღვარი დაიცვან, რათა სამომავლოდ კიდევ უფრო დიდი პრობლემის  წინაშე არ აღმოვჩნდეთ. 
გჯერათ, რომ პრემიერის ამ განცხადების შემდეგ გამოძიება სამართლიანად ჩატარდება? (რეზონანსი) 
ავტ.: თიკო ოსმანოვა

გჯერათ, რომ პრემიერის ამ განცხადების შემდეგ გამოძიება სამართლიანად ჩატარდება? - ეს კითხვა "რეზონანსმა" საზოგადოების წარმომადგენლებს დაუსვა.

ირმა სოხაძე: არ მინდა, ეს განცხადება სხვანაირად აღვიქვა, ბატონმა გიორგიმ აბსოლუტურად გულწრფელად თქვა, ეს თუ დადასტურდება, მე გადავდგებიო. არა მგონია, რომ ეს რაღაც მინიშნება იყოს. არ მინდა, რომ ასე გავიგო. დიდი იმედი მაქვს, რომ ობიექტური დასკვნა დაიდება. აქ არ არსებობს არც მეგობრობა და არც ძველი ურთიერთობა. საზოგადოებისთვის არის ძალიან საინტერესო ამბავი.

მიხეილ ცაგარელი (ასტროლოგი): აქ ჯერ სხვა თემაა განსახილველი, რომელმაც ჩემი ყურადღება მიიპყრო. მეგობრები და ძმაკაცები ასე საჯაროდ არ ლაპარაკობენ, მიდიან და პირადად უხსნიან მეგობრებს პრობლემის შესახებ. მეგობრებს შორის გაკიცხვა ტელევიზიით არ ხდება.

თუ მეგობრები არიან, სასამართლოს გარეშეც გაარკვევენ. თუ მეგობრები არ არიან და მათ შორის შავმა კატამ გაიარა, მაშინ ყველაფერი მოსალოდნელია. უცნობი, ყველამ იცის, რომ ძალიან შეუპოვარია და ბოლომდე იბრძოლებს, არაფერს არ დათმობს. გვახსოვს, "მაესტროს" ამბების დროს რა სერიოზულ ბრძოლაში ჩაერთო. ამიტომ კვირიკაშვილს არ უნდა აწყობდეს მასთან ბრძოლაში ჩაბმა.

გია ბურჯანაძე (მსახიობი): რა თქმა უნდა, წნეხად აღიქმება. ისედაც ვიცით, სამართალდამცავი ორგანოები რისი მაქნისები არიან. საქართველოში ობიექტურობის იმედი არ მაქვს.

 ვაჟა ოთარაშვილი (პოეტი): წნეხი, აბა, რა. ჩემი აზრით, პრემიერი უნდა გადადგეს იმიტომ, რომ საქართველოში არც ერთი სამინისტრო არ ატარებს ტენდერებს კანონის შესაბამისად და ხალხზე მორგებულს. ეს გვეტყობა ყველა სფეროში - არსად არ გვაქვს წინსვლა.

ამირან სალუქვაძე: აუცილებელია, რომ პრემიერთან ეროვნულ უსაფრთხოებაზე მომუშავე სტრუქტურა არსებობდეს (რეზონანსი) 

ავტ.: ეკატერინე ბასილაია

ინტერვიუ ამირან სალუქვაძესთან 

ბრიგადის გენერალი ამირან სალუქვაძე პრემიერთან არსებული კრიზისების მართვის საბჭოსა და საგანგებო სიტუაციების სამსახურის გაერთიანების შესახებ საუბრობს. ანალიტიკოსი აცხადებს, რომ პემიერთან ეროვნულ უსაფრთხოებაზე მომუშავე სტრუქტურა აუცილებლად უნდა არსებობდეს.

„შესაძლოა, პრეზიდენტთანაც არსებობდეს სათათბირო ორგანო, მაგრამ მას დატვირთვა არ აქვს. პრეზიდენტს შეუძლია, თავისი ბიუჯეტის ფარგლებში თავის ადმინისტრაციაში რაიმე ჩამოაყალიბოს, ამას ვერავინ დაუშლის. თუმცა მთავარი აღმასრულებელი ფიგურა პრემიერია, მას ექვემდებარება ყველა სამინისტრო, მათ შორის - უშუალოდ ძალოვანი სტრუქტურები და მთავრობა უშუალოდაა პასუხისმგებელი სახელმწიფო უსაფრთხოებაზე, როგორც შიდა, ისე გარე საფრთხეებზე, სახელმწიფოს თავდაცვაზე და ა.შ. და მასთან უნდა არსებობდეს სათათბირო ორგანო. მე მესმის, რომ მთავრობა თვითონაა სათათბირო ორგანო, მაგრამ უნდა იყოს სტრუქტურა, რომელიც თავს მოუყრის ანალიტიკურ პროდუქტებს“, - მიიჩნევს ამირან სალუქვაძე. 

სააკაშვილს ქართულმა სასამართლომ შეიძლება გამამტყუნებელი განაჩენი ახალ წლამდე გამოუტანოს (რეზონანსი) 

ავტ.: ეკატერინე ბასილაია

სტატიაში ნათქვამია, რომ მიხეილ სააკაშვილს სანდრო გირგვლიანის საქმეზე განაჩენი შესაძლოა 22 დეკემბერს, დაბადების დღის მეორე დღეს გამოუტანონ. 

"ნაციონალურ მოძრაობაში" მოლოდინია, რომ ექსპრეზიდენტს გაამტყუნებენ. "ნაცმოძრაობის" წევრები აცხადებენ, რომ პროკურორსა და მოსამართლეს პოლიტიკური დაკვეთა აქვთ მიღებული, სააკაშვილს ახალ წლამდე გამოუტანონ გამამტყუნებელი განაჩენი და ამ საქმით "ანგაჟირებაც" ამას ემსახურება. ამიტომაც გუშინ პარტიამ მთელი ქვეყნის მასშტაბით ხელმოწერების შეგროვებაც დაიწყო მოთხოვნით "შეწყდეს მესამე პრეზიდენტის პოლიტიკური დევნა".

გამამტყუნებელი განაჩენის მოლოდინია "ქართულ ოცნებაშიც". პარლამენტის ვიცე-სპიკერი გია ვოლსკი ამბობს, რომ სააკაშვილის მიმართ წაყენებული ბრალდებები იმდენად საფუძვლიანია, რომ ნებისმიერ საერთაშორისო ადვოკატს გაუჭირდება, სასამართლო რაიმე საწინააღმდეგო პოზიციაში დააჯეროს.

მიშველაძე: პოროშენკო შეიძლება გადადგეს, სააკაშვილი კი უკრაინის პრემიერი გახდეს (რეზონანსი) 

ავტ.: ია აბულაშვილი

ინტერვიუ რევაზ მიშველაძესთან 

რევაზ მიშველაძე მიიჩნევს, რომ აუცილებელი უნდა გახდეს მაღალი თანამდებობის პირების ფსიქიკური შემოწმება, რადგან 9 წლის განმავლობაში ქვეყანას პრობლემების მქონე ადამიანი მართავდა. 

მიშველაძის განცხადებით,  დღეს ვერც ერთი ქვეყნის ხელისუფლება ვერ იღებს დამოუკიდებლად გადაწყვეტილებას და თუკი მიხეილ სააკაშვილის საქართველოში ექსტრადირება გადაწყდება, მას ციხიდან აუცილებლად გამოუშვებენ. 

მწერალი გამაოგნებელს უწოდებს უკრაინაში მიმდინარე მოვლენებს და უახლოეს მომავალში მიხეილ სააკაშვილის უკრაინის პრემიერად დანიშვნასაც ელოდება. 
სოხუმთან ცნობილი ბიზნესმენი და მისი მძღოლი მანქანაში ჩაცხრილეს (რეზონანსი) 

ავტ.: თიკო ოსმანოვა

ოკუპირებულ აფხაზეთში, სოხუმთან ახლოს, ორი ადამიანი მანქანაში ჩაცხრილეს. გუმისთის ხიდზე უცნობმა პირებმა ავტომატური ცეცხლსასროლი იარაღიდან მსუბუქ ავტომობილს ცეცხლი გაუხსნეს. მანქანაში მყოფნი - პაველ არძინბა და დიმიტრი ხაგბა - ადგილზე გარდაიცვალნენ.

2017 წელს პაველ არძინბაზე ყოფილი "პრეზიდენტის", ალექსანდრე ანქვაბის, მკვლელობის მცდელობისა და "დაცვის სახელმწიფო სამსახურის" ორი ოფიცრის მკვლელობის საქმეზე საერთაშორისო ძებნა გამოცხადდა. ამავე წლის სექტემბერში ის ე.წ. გენერალურ პროკურატურას ჩაბარდა. არძინბა დაკითხეს და გირაოს სანაცვლოდ გაათავისუფლეს.

ექსპერტი მამუკა არეშიძე დარწმუნებულია, რომ პაველ არძინბასა და დიმიტრი ხაგბას მკვლელობა კრიმინალური გარჩევის შედეგია და ის საქართველოზე გავლენას ვერ იქონიებს.

აფხაზეთის უშიშროების ექსმინისტრ ლევან კიკნაძის თქმით კი, უამრავი ვერსია შეიძლება განვიხილოთ, მათ შორის ერთ-ერთი აუცილებლად იქნება მკვლელობის გადაბრალება ანქვაბზე.

კომერციული ბანკების მიმართ საჩივრები მკვეთრად გაიზარდა - "საჭიროა, მომხმარებელმა მანამ მიმართოს მარეგულირებელს, სანამ კრედიტს აიღებს, მერე უკვე ძნელდება მისი დაცვა" (რეზონანსი) 

ავტ.: ნათია ლომიძე

„რეზონანსის“ ცნობით, საფინანსო ორგანიზაციების მიერ დაზარალებულ მსესხებელთა რაოდენობა საკმაოდ მაღალია. ამის მიზეზი ხშირ შემთხვევაში მოსახლეობისთვის არასაკმარისი ინფორმაციის მიწოდება და ბანკებისა თუ მიკროსაფინანსოების მიერ თავიანთ სასარგებლოდ მიღებული გადაწყვეტილებებია. სპეციალისტების ნაწილი მიიჩნევს, რომ დღეს, წინა წლებთან შედარებით, მომხმარებელი მეტად დაცულია, თუმცა, ზოგიერთის აზრით, საქმე ამ კუთხით რთულადაა და საჭიროა კანონმდებლობა მოსახლეობის მაქსიმალურად დასაცავად.

მოსახლეობის ნახევარზე მეტი ღარიბი ან ღატაკია - მაღალშემოსავლიანი ადამიანების ფულადი შემოსავალი 28-ჯერ აღემატება დაბალშემოსავლიანი მოსახლეობისას (რეზონანსი) 

ავტ.: მარი ჩიტაია
გამოცემა ქვეყანაში არსებულ მძიმე ეკონომიკურ მდგომარობაზე ამახვილებს ყურადღებას და წერს, რომ მაღალშემოსავლიანი ადამიანების ფულადი შემოსავალი 27-28-ჯერ აღემატება დაბალშემოსავლიანი მოსახლეობის მონაცემებს. 

სოციოლოგების შეფასებით, დღეს საქართველოს მოსახლეობის თითქმის ნახევარი ღარიბ-ღატაკია, ძალიან მდიდართა რაოდენობა 10%-ს არ აღემატება, დანარჩენი კი საშუალო ან შედარებით დაბალი შემოსავლის მქონეთა კატეგორიაა.

ანალიტიკოსი პაატა აროშიძე შემაშფოთებელ სტატისტიკაზე საუბრობს. მისი ცნობით, სიღატაკე სადღაც 15-17%-ს შეადგენს საქართველოში. სიღარიბის დონე კი დაახლოებით 50%-მდეც აღწევს. 

ხალხი ცივი ზამთრის გადატანას გირჩებით და ფიჩხებით ცდილობს (რეზონანსი) 

ავტ.: ნათია ლომიძე

სტატიის თანახმად, რეგიონებში, სადაც ბუნებრივი აირი ჯერ კიდევ არ შეუყვანიათ, მოსახლეობა შეშით თბება. წელს ტყის რესურსი კიდევ გაძვირდა და ხალხს მისი ყიდვის საშუალება არ გააჩნია. მოსახლეობის დიდი ნაწილი, მკაცრ ზამთართან გამკლავებას საკუთარ ნაკვეთებში არსებული ხეხილის თუ ტყეში მოგროვებული გირჩების საშუალებით ცდილობს.

ეკოლოგი ლაშა ჩხარტიშვილი რეგიონებში ცივ ზამთართან გასამკლავებლად მთავრობას რეაგირებისკენ მოუწოდებს. 

საბავშვო ბაღები მშობლებს ზეიმზე დასწრებას უკრძალავენ (რეზონანსი) 

ავტ.: გვანცა ღვედაშვილი

გამოცემა წერს, რომ საბავშვო ბაღები მშობლებს ზეიმზე დასწრებას უკრძალავენ, რაც უკმაყოფილებას იწვევს. ბაგა-ბაღების სააგენტოში განმარტავენ, რომ ეს მათი უწყების რეგულაცია არ არის და თითოეული ბაღი ინდივიდუალურად წყვეტს, დაასწროს თუ არა მშობელი ღონისძიებას.
ახალი თაობა

„კვირიკაშვილი თუ გადადგება, ამით ჩვენც დავისვენებთ და ისიც“  - გია ხუხაშვილი: კაცს თამადობა უნდა და რატომ ვაძალებთ პრემიერობას? (ახალი თაობა) 

ავტ.: შორენა მარსაგიშვილი 

ინტერვიუ გია ხუხაშვილთან 

გია ხუხაშვილი აცხადებს, რომ პრემიერ-მინისტრი ქვეყანაში არაფერს წყვეტს და მთავრობის მეთაურს პრიორიტეტები არასწორად აქვს დალაგებული, ამიტომ მისთვისაც და ქვეყნისთვისაც კარგი იქნება, თუკი ის თანამდებობას დატოვებს.  ხუხაშვილის თქმით, გიორგი კვირიკაშვილმა  ბევრ სახელმწიფოებრივად მნიშვნელოვან საკითზე დუმილის უფლება გამოიყენა გია გაჩეჩილაძისა და შოთა შალელაშვილის განცხადებებს კი მყისიერად უპასუხა, რაც პოლიტიკის არცოდნაზე მიანიშნებს.  – „დეპუტატ შალელაშვილის განცხადებაზე მას აბსოლუტურად არაადეკვატური რეაქცია ჰქონდა. კაცმა პირდაპირ ფეხების ბაკუნი დაიწყო, რაც სრულიად უადგილო იყო, ახლა კი ერთმა  ჩვეულებრივმა დავამ გამოიყვანა წყობიდან, სადაც ის არაფერს წყვეტს“, - აცხადებს ხუხაშვილი და დასძენს, რომ გია გაჩეჩილაძემ პრობლემაზე საჯაროდ საუბრით სწორი გადაწყვეტილება მიიღო. 
პოლიტოლოგი ხაზს უსვამს, რომ საქართველოში მთავრობის მეთაურის გადადგომა ვერაფერს შეცვლის და ამის მაგალითი ირაკლი ღარიბაშვილია, რომელიც პრემიერობიდან გადადგომის შემდეგ ერთ კვირაში აღარავის ახსოვდა. 

გია ხუხაშვილი გიორგი კვირიკაშვილის მხრიდან ტარიელ ხეჩიკაშვილის ბიზნესის მფარველობას გამორიცხავს. – „კვირიკაშვილი არ არის პოლიტიკური ფიგურა და მან ვის უნდა უმფარველოს? იმის რესურსიც კი არ აქვს, რამე ცუდი თუ მოხდება, გამოასწოროს. კიდევ ერთხელ ვიტყვი, მას არავინ არაფერს ეკითხება. დარწმუნებული ვარ, არც ხეჩიკაშვილი ჰკითხავდა რამეს და არც შესყიდვების სააგენტოს დააინტერესებდა მისი აზრი. ასეთ ვითარებაში რატომ იღებს პასუხისმგებლობას თავის თავზე იმაზე, რისი მონაწილეც არ არის?“, - აცხადებს ხუხაშვილი და დასძენს: „აშკარაა, რომ პრიორიტეტები თავდაყირა აქვს, გვეუბნება, რომ ხანძრებმა მას წვიმა შეაყვარეს და თამადობა საუკეთესო პროფესიაა. კაცს თამადობა უნდა და რატომ ვაძალებთ პრემიერობას?“ 
რატომ „გააშავეს“  გია გაჩეჩილაძის სიძის კომპანია - ტენდერში გოგი თოფაძის შვილის კომპანია „ჰიუნდაი ავტომ“ გაიმარჯვა  (ახალი თაობა) 

ავტ.: გულიკო ბალაძე 
ინტერვიუ უფლებადამცველ, სახელმწიფო შესყიდვების სააგენტოს დავების საბჭოს წევრ მამუკა ტუსკაძესთან 

სახელმწიფო შესყიდვების სააგენტოს დავების საბჭოს წარმომადგენელი დარწმუნებულია, რომ ჯანდაცვის სამინისტრომ „სიტროენ ჯორჯია“ მიზანმიმართულად დაჩაგრა, ამიტომაც პრემიერმა სიტყვა უნდა შეასრულოს და გადადგეს. 

მამუკა ტუსკაძე აცხადებს, რომ „სიტროენ ჯორჯიას“ დავების საბჭოში ჯანდაცვის სამინსტროს ტენდერის გამო სარჩელი სამჯერ ჰქონდა შეტანილი, რომლის საფუძველზეც კომისია სამინისტროს ტენდერის შედეგების გადახედვას სთხოვდა, თუმცა უწყებამ საქმის გადახედვის შემდეგაც კი გადაწყვეტილება უცვლელად დატოვა, მესამე საჩივრის საფუძველზე კი გია გაჩეჩილაძის სიძის კომპანიას დისკვალიფიკაცია მისცა. 
მამუკა ტუსკაძე განმარტავს, რომ ჯანდაცვის სამინისტრომ „სიტროენ ჯორჯიას“ დისკვალიფიკაციით არასამართლიანი გადაწყვეტილება მიიღო, რადგან უწყებამ ეჭვქვეშ დააყენა არა თავად ამ კომპანიის სერტიფიკატი, არამედ მისი პარტნიორი ორგანიზაციის „ავტოსპეცპრომის“ დოკუმენტაცია, რომელსაც „სიტროენ ჯორჯიას“ ჩამოყვანილ მანქანებში სამედიცინო აპარატურა უნდა დაემონტაჟებინა. 

მამუკა ტუსკაძის განცხადებით, გია გაჩეჩილაძემ თავის სიძეს ამ ინფორმაციაზე საჯაროდ საუბრით პრობლემა შეუქმნა, რადგან რომ არა მისი პრემიერ-მინისტრთან მეგობრობით ტრაბახი, გიორგი კვირიკაშვილი „სიტროენ ჯორჯიას“ აუცილებლად დაეხმარებოდა.   – „განაცხადა, რომ პრემიერი ძმაკაცია, თუ პრემიერი ძმაკაცია, ხომ მიიღო შედეგი? პრემიერი რა შუაშია? პრემიერი მართლა მიეხმარებოდა გია გაჩეჩილაძეს რომ არ ეთქვა პრემიერი ჩემი ძმაკაციაო. დაეხმარებოდა დავების საბჭოს დასკვნებით. დავების საბჭომ ანუ სახელმწიფომ ორჯერ დავავალეთ ჯანდაცვის სამინისტროს, რომ საკითხი ადეკვატურად განეხილა, მაგრამ არ გაითვალისწინეს. ეს არ ნიშნავს იმას, რომ ეჭვის საფუძველია?“, - აცხადებს ტუსკაძე და დასძენს, რომ ჯანდაცვის სამინისტროს ტენდერში გოგი თოფაძის შვილის კომპანია „ჰიუნდაი ავტომ“ გაიმარჯვა. 

სახელმწიფო შესყიდვების სააგენტოს დავების საბჭოს წარმომადგენელი სხვადასხვა ტენდერებში არსებულ დარღვევებსა და მიკერძოებულობაზეც საუბრობს. ამბობს, რომ კომპანიებს ყველა დოკუმენტაცია წესრიგში ჰქონდათ, თუმცა, ტენდერში ვერ გაიმარჯვეს, რაც კითხვის ნიშნებს აჩენს. ამის მაგალითად მამუკა ტუსკაძეს განათლებისა და ინფრასტრუქტურის სამინისტროების ტენდერები მოჰყავს და ხაზს უსვამს, რომ შპს „რეგისტრატორი“ და „ენსისი“ დაიჩაგრნენ. 

ბესო დანელია: ქვეყნის მთავარი საფრთხე „ქართული ოცნება“ გახდა - „ნინოწმინდის საკრებულოს 8 დეპუტატი სომხეთის მოქალაქეა“ (ახალი თაობა) 

ავტ.: შორენა მარსაგიშვილი 
ინტერვიუ „დემოკრატიული მოძრაობის“ წევრ ბესო დანელიასთან 

„დემოკრატიული მოძრაობის“ წევრი ბესო დანელია აცხადებს, რომ ქვეყანაში უმძიმესი ვითარებაა როგორც სოციალურ-ეკონომიკური, ასევე ეროვნული უსაფრთხოების კუთხით. დანელიას ინფორმაციით, ნინოწმინდის საკრებულოს 8 დეპუტატი სომხეთის მოქალაქეა და ამის შესახებ მათი პარტიის წევრებმა სუს-საც მიაწოდეს ცნობა, თუმცა, უწყებაში განაცხადეს, რომ მათთვის ეს საკითხი საინტერესო არ არის. 

რესპონდენტი მიიჩნევს, რომ „ქართულმა ოცნებამ“ ხალხს დაპირებების 99% არ შეუსრულა, სამართლიანობა არ აღადგინა, რის გამოც ქვეყნის მთავარი საფრთხე სახელისუფლებო პარტია გახდა. ბესო დანელია ხელისუფლების შეცვლის აუცილებლობაზე საუბრობს და ამბობს, რომ ხალხს „ქართული ოცნებისთვის“ ხმა იმის გამო არ მიუცია, რომ ტარიელ ხეჩიკაშვილის კომპანიამ ტენდერები მოიგოს. 

ვახტანგ ხმალაძე: უკეთესი კონსტიტუცია 7 წლის შემდეგ გვექნება (ახალი თაობა) 
ავტ.: ნათია ხურცილავა 

ინტერვიუ ვახტანგ ხმალაძესთან 

ვახტანგ ხმალაძე საკონსტიტუციო ცვლილებებზე საუბრობს. მისი თქმით, კონსტიტუციის მიღებისთანავე ნათელი იყო, რომ ცვლილებების აუცილებლობა დადგებოდა, რადგან დოკუმენტი საკმაოდ მცირე დროში მომზადდა. ანალიტიკოსის განცხადებით, ახლა მომზადებული მუხლები მხოლოდ 7 წლის შემდეგ შევა ძალაში ანუ უკეთესი კონსტიტუცია 2024 წელს გვექნება. 

მირიან მირიანაშვილი: ამერიკელებმა საქართველო დიდი არეულობისგან იხსნეს (ახალი თაობა) 
ავტ.: მარიამ მჭედლიშვილი 
ინტერვიუ „საქართველოს გადარჩენის მოძრაობის“ ლიდერ მირიან მირიანაშვილთან 

მირიან მირიანაშვილი აცხადებს, რომ მიხეილ სააკაშვილი უკრაინასა და საქართველოშიც რუსეთის დავალებებს ასრულებს და დიდი არეულობის მოწყობას გეგმავს. მისი მტკიცებით, საქართველოს ექსპრეზიდენტს რუსეთისგან დავალება ჰქონდა მიღებული, რომლის თანახმადაც, ქვეყანაში დაბრუნება და არეულობის მოწყობა ევალებოდა, თუმცა ამერიკის ძალისხმევით ეს გეგმა ჩაიშალა ან სულ მცირე რამდენიმე თვით გადაიდო და ახლა რუსეთი უკრაინასა და ამერიკას მიხეილ სააკაშვილის ოდესის მერად დანიშვნაზე ევაჭრება.  
პეტრე მამრაძე: სააკაშვილის უკრაინაში გაძლიერება პოროშენკოს ბრალია (ახალი თაობა) 

ავტ.: გულიკო ბალაძე 

ინტერვიუ პეტრე მამრაძესთან 

პეტრე მამრაძე უკრაინაში მიმდინარე მოვლენებზე საუბრობს და ხაზს უსვამს, რომ მიხეილ სააკაშვილის უკრაინაში გაძლიერება პეტრო პოროშენკოს დამსახურებაა, რადგან მან არ გაითვალისწინა საქართველოს მთავრობის შეფასებები ყოფილ ხელისუფლებასთან დაკავშირებით და ექსპრეზიდენტსა და მის გუნდს კომფორტული პირობები შეუქმნა. მამრაძის თქმით, პოროშენკო ახლა მძიმე მდგომარეობაშია, ერთი მხრივ, არ სურს მიხეილ სააკაშვილის დაკავებით საერთაშორისო საზოგადოების რეაქცია გამოიწვიოს, მეორე მხრივ კი აქციების ბედიც ანაღვლებს, რადგან უკრაინელი ხალხი კორუფციის გამო აღშფოთებულია და ამ პირობებში მას ხელისუფლების შენარჩუნება გაუჭირდება. 
კითხვაზე უკრაინაში მიმდინარე პროცესები ხომ არ გამოიწვევს „ნაციონალების“ გაძლიერებას, მამრაძე პასუხობს, რომ ამ პარტიას გამარჯვების შანსი აღარ აქვს, თუმცა, ექსპრეზიდენტის დეპორტაცია რეზონანსული იქნება და საქართველოს ხელისუფლება მიხეილ სააკაშვილს აეროპორტიდან ვერ „გააპარებს“. 

